
Efni: Frumvarp til laga um breytingu á lögum um farþegaflutninga og farmflutninga á landi - 
148. löggjafarþing

Óskað hefur verið eftir því við samgöngu- og sveitarstjórnarráðuneytið að það bregðist við umsögn Samtaka 
atvinnulífsins um frumvarp til laga um breytingu á lögum um farþegaflutninga og farmflutninga á landi, 111. 
mál.

Samtök atvinnulífsins (SA) mælast í umsögn sinni til þess að undanþáguheimild í 5. mgr. 1. gr. reglugerðar nr. 
1071/2009/EB, sem fjallar um sameiginlegar reglur varðandi skilyrði sem uppfylla þarf til þess að mega starfa 
sem flutningsaðili á vegum og er undirstaða þeirra skilyrða sem flutningsaðilum er gert að uppfylla í lögum nr. 
28/2017, verði nýtt til að undanþiggja alla farmflutninga innanlands ákvæðum reglugerðarinnar og þannig 
ákvæðum laga nr. 28/2017 um leyfisveitingu, eftirlit og viðurlög.

Eðli varanna og stuttar vegalengdir
Gerðin sem um ræðir gildir skv. 2. mgr. 1. gr. hennar um öll fyrirtæki með staðfestu á Evrópska 
efnahagssvæðinu óháð því hvort fyrirtæki séu í millilandaflutningum eða innanlandsflutningum, enda er 
tilgangur hennar að samræma reglur um aðgang að starfsgrein flutningsaðila á vegum til þess að koma á innri 
markaði í flutningum á vegum með jöfnum og eðlilegum samkeppnisskilyrðum.

Í því ákvæði sem SA vísar til í reglugerð nr. 1071/2009/EB segir:
“Aðildarríki geta veittflutningsaðilum á vegum, sem stunda eingöngu flutninga innanlands, undanþágu frá  
öllum eða sumum ákvœðum þessarar reglugerðar enda hafi þessir flutningar hverfandi áhrif á 
flutningsmarkaðinn:
a) vegna eðlis varanna sem fluttar eru eða
b) vegna þess hversu stutta vegalengd er um að rœða. "

Samkvæmt 5. mgr. 1. gr. reglugerðarinnar er heimild til að veita tilteknum flutningsaðilum undanþágu frá 
ákvæðum gerðarinnar bundin við annars vegar eðli varanna og hins vegar stuttar vegalengdir. Gert er ráð fyrir 
þessari undanþáguheimild í 2. mgr. 1. gr. laga nr. 28/2017 sem hljóðar svo: “Ráðherra er heimilt í reglugerð að 
mœla fyrir um veitingu undanþágu frá ákvœðum þessara laga hvað varðar flutninga vegna eðlis þeirra vara sem 
fluttar eru eða vegna þess hversu stutta vegalengd er um að rœða. "

Í kjölfar þess að lög nr. 28/2017 tóku gildi var reglugerð nr. 1071/2009/EB innleidd með formlegum hætti í 
reglugerð nr. 474/2017 um leyfi til að stunda farþegaflutninga og farmflutninga á landi. Í 3. mgr. 1. gr. 
reglugerðar nr. 474/2017 er gert ráð fyrir að tilteknir farmflutningar séu undanþegnir leyfisskyldu vegna eðlis 
þeirra vara sem fluttar eru. Þannig eru póstflutningar sem eiga sér stað innan ramma opinberrar þjónustu ekki 
leyfisskyldir. Ekki heldur flutningar á ökutækjum sem hafa orðið fyrir tjóni eða bilað eða flutningar á lyfjum, 
læknisfræðilegum búnaði og tækjum og öðrum vörum sem eru nauðsynlegar fyrir neyðaraðstoð, einkum 
náttúruhamfarir. Ekki er útilokað að aðrir farmflutningar geti bæst við upptalninguna ef eðli varanna er slíkt að 
rétt sé að undanþiggja flutning þeirra leyfisskyldu.

Ráðuneytið telur ekki forsendur til þess að undanþiggja alla innanlandsflutninga ákvæðum reglugerðarinnar á 
grundvelli þess að um stuttar vegalengdir sé að ræða. Vegalengdir geti verið talsverðar hér á landi og ekki styttri



en í mörgum aðildaríkjum Evrópska efnahagssvæðisins. Með því að undanþiggja alla innanlandsflutninga 
ákvæðum reglugerðarinnar væri í reynd verið að útiloka beitingu hennar hér á landi. Slík altæk undanþága hefði 
kallað á aðlögun við upptöku gerðarinnar í EES-samninginn. Engin slík aðlögun var gerð og líklegt er að hún 
hefði ekki verið samþykkt ef litið er til árangurs íslenskra stjórnvalda við að óska eftir aðlögunum frá 
reglugerðum á sviði landflutninga á grundvelli sérstakrar landfræðilegrar legu Íslands. Þá er ráðuneytinu er ekki 
kunnugt um að nokkurt aðildarríki Evrópska efnahagssvæðisins hafi undanþegið alla innanlandsflutninga frá 
gildissviði reglugerðarinnar.

Samræmi við eldri löggjöf á sviði landflutninga
Reglugerð nr. 1071/2001/EB leysti af hólmi tilskipun ráðsins (EB) nr. 96/26. Lög nr. 73/2001, um fólksflutninga 
og farmflutninga á landi, sem leyst voru af hólmi með lögum nr. 28/2017, fólu meðal annars í sér innleiðingu á 
ákvæðum þeirrar tilskipunar og felldu þannig farmflutninga hér á landi undir leyfisskyldu í samræmi við 
samræmdar reglur á Evrópska efnahagssvæðinu. Því er með lögum nr. 28/2017 ekki gengið lengra en gert var í 
lögum nr. 73/2001 hvað varðar leyfisskyldu á flutningsaðila eða innleiðingu á regluverki Evrópusambandsins á 
sviði landflutninga.

Óformlegt samráð við ESA og athugun á beitingu undanþáguheimildar í öðrum aðildarríkjum
Í tengslum við þinglega meðferð þess frumvarps sem varð að lögum nr. 28/2017 átti ráðuneytið óformlegt 
samráð við Eftirlitsstofnun EFTA um réttmæti þeirra athugasemda sem fram komu í umsögn SA. Það samráð 
staðfesti þann skilning ráðuneytisins að ekki væru forsendur til að undanþiggja innanlandsflutninga ákvæðum 
reglugerðarinnar með þeim hætti sem SA leggur til í umsögn sinni. Að sama tilefni kannaði ráðuneytið 
sérstaklega hvort altækri undanþágu hefði verið beitt í aðildarríkjum ESB þar sem landfræðilegar aðstæður eru 
sambærilegar aðstæðum á Íslandi og hafði í þeim tilgangi meðal annars beint samband við stjórnvöld í Möltu og 
á Kýpur. Af þeim svörum sem ráðuneytið fékk má ráða að í hvorugu landinu hafi slíkar altækar undanþágur 
verið veittar í tengslum við innanlandsflutninga.

Í ljósi alls ofangreinds telur ráðuneytið ekki forsendur til að fallast á þau sjónarmið sem fram koma í 
umsögn SA að undanþiggja beri farmflutninga (og eftir atvikum farþegaflutninga) leyfisskyldu skv. 
ákvæðum laganna.


